
Mud Volapüka
Nüm 5          6 mayul 2016

Volanuns

1) 28 prilul, Rusän. De flitapof lespadik el ,Восточный’ (,Lofüdik’) 

lespadanaf balid pidäbejüton ko munäds nolavik kil.

2) 2 mayul, Linglän. Klub futaglöpädik ,Leicester City Football 
Club’ di ,Leicester’ ivedon balidnaedo fokomipan Lingläna.

Bukemaboed

Konotils

1) Balna hiel 'Ernest Hemingway' äyülom das olautom konotlii 

ninädöl te vöds 14, kel kanon fäkükön reidani alik. Lautan evikodom:

„Butils putik paselons, no pilenlaböls.“

2) Hiel 'Fredric Brown' ilautom bali konotilas smalikün dredabik:

„Men lätikün tala äseadom tö cem. Enokoy yani...“

3) Lautan 'O. Henry' ivikodom pö mäted literatik konotila smalikün,

kel labon binädis valik konota kösömik — primi, sömitamapüni e fijeni:

„Vabistiran äsmökom ed ebiegädom love bänsinacub dat lülogön 

mödoti bänsina. Büätan (ädeadöl) älabom bäldi mö yels 23.“

4) Konotil 'Mifät' fa hiel 'Alan E. Mayer'.

Egalikob demü dol vemik pö klubäd lölik. Emaifükob logis ed 

elogob jikälani stanöl len bed obik.

Espikof: „O söl hiel 'Fujima', binol läbik ibo ilovelifädol pö 

boumakänedami tö 'Hiroshima' bü dels tel ed ilaidabinol. Ab nu 

pladikol tö malädanöp ed nos ariskädükon ole.“

Binölo fibik, esäkob: „Kitopo topob?“

Egesagof: „Nagasaki.“

5) Konotil 'Lofot' fa jiel 'Larissa Kirkland'.

Neit stelik. Tim lönedikün. Säned pö kandels. Staudöpil Litaliyänik 

kovenik. Kloted smalik blägik. Hers lüxüödik, logs niedik, smil silefik. 

Kobo ünü tels yel ya. Tim kiomagifik! Löf legik, flen gudikün, nek zuo. 

Jampäni! Lofob bradi e ladi. Sui kien bal. Mens logons-li? Atos binon 

pülot! Lin diamainik jönik. Cügs redik demü bluv, smilil keinik.

Kio, nö-li?!

6) Konotil ,Pö suk verata’ fa hiel ,Robert Tompkins’.

Lätiko tö vilagül fagoseatik at suk oma efinikon. Tö ludomil failabik

len fil jiel ,Verat’ äseadof.

Neai ilogom vomi bäldikum e nejönikum.

„Binor-li el ,Verat’?“

Jimagivan fronik enutof yubiko.

„Spikorös utosi, keli umutob nunön voläde. Kinik nuni?“

Jibäldikan espukof ini fil ed egesagof:

„Osagolös ones, das binob yunik e jönik!“

7) Hiel ,Victor Hugo’ ipotom dabükane namapenädi koneda el ,Les 

Misérables’ (,Pöfikans’) ko penet zuik:

„?“

Gepük ibinon naböfik ze:

„!“

8) Pö mäted oklifibepenama brefikün Fransänan bäldagravik semik

ivikodof, kel ilautof:

„Büo ilabof logodi smudik e juüpi fronülik, ab nu — taädo“

9) Konotil ,Fät’ fa hiel ,Jay Reap’.

Mod te balik ädabinon ad sludön atosi votiko, ibo lifs obiks 

itedrilons pö knot zuna e yofa. Okonfidogsös fäte: flan kvila — ed 

omatikogs, flan votik — e oditikogs ai laidio.

Könäd pelöpiojedon. On ekroton, egüikon ed stopikon. Kvil.

Elogetogs oni ön bluv.

Tän otdüpo espikogs: „Bo-li nogna?“

Sevols-li, das …

Beninän

1) Beninän binon län tö Vesüda-Frikop e labon fomi kikahoga su 

volakaed.

2)  Toä cifazif calöfik Beninäna binon el ,Porto-Novo’ (kel panemon 

i me nems el ,Hogbonou’ ed el ,Adjacé’), jenöfo cif gretikün e cifazif 

konömik binon el ,Cotonou’ kö reiganef läna papladon.

3)  Beninänans spikons me püks 54 Frikopik, pük calöfik binon 

Fransänapük. Te kildil Beninänans kanon reidön e penön.

4) Vilag el ,Ganvie’ binon kolunän gretikün su vat (papladon su lak

el ,Nokoué’) tö Frikop kö mens plu 20 000 lifons.

5) Beninän binon davedöp jivifagolana jiel ,Odile Ahouanwanou’.

Konotül

Hodjan (خواجه) hiel ,Nasreddin’ ( الدين  binom heroed sevädik pö (نصر

Türkän. Konots tefü om binons sams spiritäla pöpik  Türkänik. Do 

hiel ,Nasreddin’ palecedom menu jenavik, kel ilifom timü hiel 

,Tamerlan’ [تیمور] (sevabo finü tumyel XIV — primü tumyel XV), 

Türkänans so iludivodikons ön nem at das kodidons ome lauti 

lepükedas pluamanumik. Kleiliko das te dil konotas valik at labon lauti

hiela ,Nasreddin’ legik.

Balna hiel ,Nasreddin’ as kultan elöädom sui lestul tö mascid ed 

edasäkom relanis stanöl fo om me vöds:

„O slamans, sevols-li utosi, tefü kel vilob bespikön ko ols?”

„ No sevobs”, komikans ägespikons.

„Lio ubespikob ko ols tefü utos, keli no sevols?”, hodjan 

eluvokädom.

Votikna (ün del votik latikum) edasäkom ebo oti de lestul:

„O slamans, sevols-li utosi, tefü kel vilob bespikön ko ols?”

„Sevobs!”, eluvokädons komikans valik, mebölo dunoti lätik 

hodjana.

„ Ab if sevols, täno tefü kis ubespikob ko ols?”, hodjan espikom, 

nexänölo de lestul.

Pos atos dalilans kösömik omik iplotons vü ok, e dü pred fovik ven 

dönu edasäkom onis tefü kel ubespikom ko ons, täno balans onas 

8



egevokädons „Sevobs!” e votikans onas — „No sevobs!”.

„Üfo, utans kel sevons ostetonsös utanes kel nog no sevons”, 

hodjan elonädom.

Balna hodjan eloenon de hinilädan okik cafi gretik e, ven 

egeblinom oni, dalaban stuniko esienom in caf cafädi smalik. Ön säk 

tefü kiöpao cafäd at esüikon, hodjan ägesagom fefo das caf, du 

igebidon pö om, imoton cafädi smalik. Dalaban cafa ekredom, ud 

esimulom das ekredom, ed elabülom cafädi oke. Pos tim semik hodjan

dönu ebegom cafi de hinilädan, ab naedü at no ägesedom oni vemo 

lunüpo. Ven lätiko hinilädan elükömom ad caf okik, hodjan 

esevädükom ome das caf ideadon.

„Liö ideadon?”, hinilädan enulälom. „Vo-li cafs deadons?”

„Ab ikredol das caf ikanon motön cafädi, kikodo no vilol kredön 

das ikanon deadön?”

Balna hinilädan elükömön lü hodjan ed ebegon de om cuki timilo. 

Hodjan egespikom das cuk no papladon in dom. Ab ün tim ot cuk 

eskriyon laodiko, e hinilädan eblamom hodjani:

„Liö spikol das cuk no papladon in dom du cuk it vögikon?”

„Mutol jemikön, o hinilädan”, hodjan ägesagom ome. „Binob man 

bäldik, cädik, ko balib vietik, e no kredol obe, ab kredol cuke dofik!”

9



Lerät

Lotidöp semik labon teadis 6. Tö teab balid lödons mens 4, tö teab

telid — mens 8, tö kilid — mens 12 e ret, sevabo tö teab alik fovik 

papladons visitans mödikum mö dif mens 4 ka tö teab büik.

Tö kinik teab suviküno geboys lifti?

Tuvedot: in nüm sököl.

Tuvedot leräta se nüm büik:

Sör velid cögof ko sör kilid.

Säkis, küpetis e lofotis aliks ä materis e volanuns 
nitediks kanols lüsedön lü penedabog «komunan@yandex.ru».

